
HR MARKETING STRATEGIYALARINING 
KORXONA SAMARADORLIGIGA TA’SIRI

Adilova Zulfiya Djavdatovna
Toshkent davlat iqtisodiyot universiteti

Marketing kafedrasi professori
e-mail: z.adilova.2020@gmail.com

Annotatsiya. Ushbu maqolada HR marketing strategiyalarining korxona samaradorligiga ta’siri tahlil qilingan. Zamonaviy 
mehnat bozori sharoitida korxonalarning raqobatbardoshligi tobora ko‘proq inson kapitalining sifatiga bog‘liq bo‘lib, 
xodimlarni jalb qilish, ularni saqlab qolish va motivatsiyasini oshirish jarayonlarida korxona brendi hamda HR-marketingning 
o‘rni keskin kuchayib bormoqda. Tadqiqotda xalqaro manbalar ma’lumotlariga tayanib, HR-marketing ko‘rsatkichlarining – 
cost-per-hire, retention rate, employee engagement, employer brand value kabi indikatorlarning korxona samaradorligiga 
bevosita bog‘liqligi asoslab beriladi. Shuningdek, HR-marketingning tashqi va ichki yo‘nalishlari uyg‘unlashgan holda 
korxonaning strategik ustunliklarini shakllantirishi, xodimlar sadoqati va mehnat unumdorligini oshirishi ilmiy tahlil 
qilingan. Shuningdek, HR-marketingning korxonalar uchun nafaqat kommunikatsion vosita, balki strategik boshqaruv 
mexanizmi sifatidagi ahamiyati yoritilgan hamda HR-marketing strategiyalarining korxona samaradorligini oshirishdagi 
ahamiyati bo‘yicha xulosa va takliflar keltirib o‘tilgan.

Kalit so‘zlar: HR-marketing, korxona brendi (employer brending), inson kapitali, xodimlarni jalb qilish, ichki brending, 
tashqi brending, korxona samaradorligi, mehnat unumdorligi.

Abstract. This article analyzes the impact of HR marketing strategies on enterprise efficiency. In the conditions of the 
modern labor market, the competitiveness of enterprises increasingly depends on the quality of human capital, and the 
role of the enterprise brand and HR marketing in the processes of attracting, retaining and increasing employee motivation 
is sharply increasing. The study, based on data from international sources, substantiates the direct dependence of HR 
marketing indicators on enterprise efficiency - cost-per-hire, retention rate, employee engagement, employer brand 
value. Also, the scientific analysis of the formation of strategic advantages of the enterprise, increasing employee loyalty 
and labor productivity by combining external and internal directions of HR marketing is carried out. The importance of 
HR marketing for enterprises, not only as a communication tool, but also as a strategic management mechanism, is also 
highlighted, and conclusions and suggestions are made on the importance of HR marketing strategies in increasing the 
efficiency of the enterprise. 

Keywords: HR marketing, enterprise brand (employer branding), human capital, employee engagement, internal 
branding, external branding, enterprise efficiency, labor productivity.

Аннотация. В данной статье анализируется влияние стратегий HR-маркетинга на эффективность предприятия. 
В условиях современного рынка труда конкурентоспособность предприятий все больше зависит от качества 
человеческого капитала, а роль бренда предприятия и HR-маркетинга в процессах привлечения, удержания и 
повышения мотивации сотрудников резко возрастает. В исследовании, основанном на данных международных 
источников, обосновывается прямая зависимость показателей HR-маркетинга от эффективности предприятия – 
стоимости найма, коэффициента удержания, вовлеченности сотрудников, ценности бренда работодателя. Также 
проведен научный анализ формирования стратегических преимуществ предприятия, повышения лояльности 
сотрудников и производительности труда путем объединения внешних и внутренних направлений HR-маркетинга. 
Подчеркивается важность HR-маркетинга для предприятий не только как инструмента коммуникации, но и 
как механизма стратегического управления, а также делаются выводы и предложения о важности стратегий 
HR-маркетинга для повышения эффективности деятельности предприятия.

Ключевые слова: HR-маркетинг, бренд предприятия (брендинг работодателя), человеческий капитал, 
вовлеченность сотрудников, внутренний брендинг, внешний брендинг, эффективность предприятия, 
производительность труда.

K I R I S H
Har qanday tashkilotning muvaffaqiyatli faoliyat yuritishi uchun zarur shartlardan biri bu tashkilotda uning 

raqobatbardoshligini ta’minlaydigan malakali kadrlarning doimiy bo‘lishidir. Tashkilotning iqtidorli, bilimli va 
ijodiy xodimlari qanchalik ko‘p bo‘lsa, tashkilotning bozorda omon qolish imkoniyati shunchalik katta bo‘ladi.

Globallashuv jarayonlari jadallashgan, mehnat bozori keskin raqobatlashgan zamonaviy iqtisodiy 
sharoitda korxonalar oldida eng dolzarb vazifalardan biri – malakali, kompetentli va tashabbuskor xodimlarni 
jalb qilish hamda ularni uzoq muddat davomida tashkilotda ushlab qolish masalasidir. Raqobat avvalo 
mahsulot va xizmatlar bilan emas, balki inson kapitali bilan kechayotgan bugungi davrda korxonalar nafaqat 
iste’molchilar, balki potensial xodimlar uchun ham jozibador bo‘lishga intilmoqda. Shu nuqtayi nazardan, oxirgi 
yillarda HR-marketing konsepsiyasi korxona boshqaruvida strategik ahamiyat kasb etib, mehnat munosabatlari 
tizimida innovatsion yondashuv sifatida keng qo‘llanila boshladi.

HR-marketing mohiyatiga ko‘ra, tashkilotning ichki va tashqi auditoriyalariga qaratilgan marketing 
yondashuvlari orqali jozibali ish beruvchi sifatida brend shakllantirish, xodimlarni korxona qadriyatlariga jalb 
etish, motivatsiya tizimini kuchaytirish hamda xodimlar tajribasini boshqarish jarayonlarini o‘z ichiga oladi 
[1]. Tashqi brending asosan mehnat bozorida “ideal ish beruvchi” imijini yaratish, iqtidorli kadrlarga nisbatan 
korxona jozibadorligini oshirishga qaratilgan bo‘lsa, ichki brending xodimlarning mehnat muhiti, korporativ 
qadriyatlar va rag‘batlantirish mexanizmlariga bo‘lgan munosabatini shakllantirishga xizmat qiladi. Ushbu ikki 
yo‘nalishning uyg‘unligi esa inson resurslarini samarali boshqarishning yangi paradigmasini yuzaga keltiradi.

Yaxshi shakllangan ichki va tashqi brendlar korxonaga nafaqat iqtidorli nomzodlarni jalb qilish, balki 
mavjud xodimlarni saqlab qolish, ularning sadoqati va ishga bo‘lgan motivatsiyasini kuchaytirish orqali mehnat 
unumdorligini oshirish imkonini beradi. Natijada tashkilot raqobatbardoshligi mustahkamlanadi, xizmatlar sifati 
yaxshilanadi va ishlab chiqarish jarayonining barqarorligi ta’minlanadi.

Mamlakatimizda ham inson kapitalining raqobatbardoshligini oshirish, xodimlarni rag‘batlantirish va mehnat 
munosabatlarini zamonaviylashtirish davlat siyosatining ustuvor yo‘nalishlaridan biri sifatida belgilangan. 
Xususan, “O‘zbekiston–2030” strategiyasida mehnat bozorini modernizatsiya qilish, inson kapitali sifatini 
oshirish, xususiy sektorning kadrlar siyosatini takomillashtirish va zamonaviy HR-texnologiyalarni keng joriy 
etish vazifalari belgilangan. Ushbu islohotlar HR-marketing va korxona branding konsepsiyalarini korxonalar 
faoliyatiga integratsiya qilish zarurligini ko‘rsatadi.

Shu bois mazkur maqolada HR-marketing strategiyalarining korxona samaradorligiga ta’sirini nazariy va 
amaliy jihatdan tahlil qilish, strategiyalar tizimini asoslash, xalqaro tajriba bilan solishtirish hamda O‘zbekiston 
sharoitida qo‘llash imkoniyatlarini o‘rganish maqsad qilib olingan.

M A V Z U G A  O I D  A D A B I Y O T L A R  T A H L I L I
Zamonaviy korxonalarda raqobatning keskinlashuvi, mehnat bozorida malakali kadrlar uchun 

kurashning kuchayishi, xodimlarning ish joyiga nisbatan talablarining oshishi HR-marketing va HR-brending 
konsepsiyalarining dolzarbligini yanada kuchaytirdi. Xususan, so‘nggi yillarda olib borilgan xorijiy tadqiqotlar 
HR-menejment va marketing yondashuvlarining integratsiyasi korxona samaradorligi, xodimlarni jalb qilish, 
ularni saqlab qolish va motivatsiyani oshirishda muhim omilga aylanganini ko‘rsatmoqda. Ushbu yo‘nalishda 
Vijayalakshmi va boshqalarning [2] tadqiqotida employer branding HR amaliyotlarining ajralmas qismiga 
aylangani, rekrutment, trening va ichki kommunikatsiyaning uyg‘unligi nafaqat tashqi brend imidjini, balki 
xodimlarning sadoqati va korxona natijadorligini ham kuchaytirishi ta’kidlangan. Shunga yaqin yondashuvni 
Alshuaibi va Shamsudin [3] ham qo‘llab-quvvatlaydi va markazli HR boshqaruvi xodimlarning korporativ 
qadriyatlarga sodiqligini oshirib, ularni brend targ’ibotchilariga aylantirishini ilmiy asoslab beradi.

Frontiers [4] jurnalida chop etilgan tadqiqotlarda esa ichki branding strategiyalarining xodimlarni ushlab 
qolish, ularni jalb qilish va ularning tashabbuskorlik darajasini oshirishdagi roli alohida yoritilgan. Tadqiqot 
natijalariga ko‘ra, ichki kommunikatsiya, tan olinish, o‘sish imkoniyatlari va qulay mehnat muhiti brend 
qiymatini shakllantiruvchi asosiy omillar hisoblanadi. Bunda HR-marketing vositalaridan biri bo‘lgan “guerilla-
strategiyalar” (innovatsion, noodatiy ichki kommunikatsiya va motivatsiya usullari) zamonaviy korxonalarda 
samaradorlikni oshiruvchi mexanizm sifatida taklif qilingan.

Korxona brandingning xodim samaradorligi va ish faoliyatiga ta’siri ham ko‘plab ilmiy ishlarda asoslangan. 
Xususan, Srinivas [5] tomonidan taqdim etilgan modelga ko‘ra, kuchli brend xodimning tashkiliy identifikatsiyasi, 
motivatsiya va sadoqatini oshirib, bevosita ish unumdorligiga ijobiy ta’sir ko‘rsatadi. Hussain va Alvi [6] 
esa korxona brandingning xodimni saqlab qolishdagi rolini person–organization fit (xodimning kompaniya 

qadriyatlari bilan mosligi) orqali izohlaydi. Bu orqali brend qanchalik kuchli bo‘lsa, xodimning tashkilotda uzoq 
muddat qolish ehtimoli shunchalik yuqori bo‘lishi aniqlangan. Shu bilan birga, Alzaid [7] bank sektorida korxona 
brandingni xodimlar bilan psixologik shartnoma sifatida talqin qilib, CSR (ijtimoiy mas’uliyat) va HR amaliyotlari 
xodimlarning ishonchi va sodiqligini kuchaytirishi mumkinligini ko‘rsatadi.

Shuningdek, Alketbining [8] tadqiqot ishida ichki brend percepsiyasining metodologik modeli ishlab chiqilib, 
HR-marketing jarayonida xodimlarning brend haqidagi tasavvurini aniqlash va o‘lchash uchun amaliy tavsiyalar 
taqdim etilgan. Meraj [9] esa korxonalarning ijtimoiy javobgarlik faoliyati employer brandingni mustahkamlashini, 
natijada korxonaning ish beruvchi sifatidagi jozibadorligi ortishini ilmiy asoslab bergan.

Mahalliy adabiyot tahlillari ham HR-brendingning iqtisodiy natijalarga ta’sirini tasdiqlaydi. Professor 
Z.Adilova o‘z tadqiqotlarida HR brandingni rivojlanish va baholash omillarini xorijiy mamlakatlar tajribasi 
asosida o‘rgangan [10].

K.Xamroyevaning xizmat ko‘rsatish korxonalarida olib borgan tadqiqotlari HR mexanizmlarini 
takomillashtirish mehnat unumdorligini oshirishning eng muhim omillaridan biri ekanini ko‘rsatadi [11]. 
I.Farmonovning strategik va raqamli marketinga oid yondashuvlari HR-marketingning digital vositalar orqali 
brendni bozorda kuchaytirish mexanizmlarini tushuntiradi [12]. F.Ibragimova va boshqalarning tadqiqotida 
esa korxonalarida mehnat unumdorligini oshirishda zamonaviy boshqaruv va marketing strategiyalarining 
o‘rni va ahamiyati yoritilib, bular HR-brending jarayonlariga bevosita bog‘lanadi [13]. Shuningdek, M.Tairova 
va hammualliflarining “Brendni boshqarish” o‘quv qo‘llanmasi brendning strategik boshqaruvi, brend kapitalini 
shakllantirish va brendingning psixologik omillarini keng qamrovda yoritib, HR-brending tadqiqotlari uchun 
nazariy asos bo‘lib xizmat qiladi [14].

Demak, xalqaro va mahalliy ilmiy manbalar HR-marketing va HR-brendingning korxona samaradorligi, 
xodimlarni jalb qilish, ularni ushlab qolish, motivatsiya va tashkiliy identifikatsiyani kuchaytirishdagi ta’sirini 
izchil tasdiqlaydi.

T A D Q I Q O T  M E T O D O L O G I YA S I
Tadqiqotda HR-marketing strategiyalarining korxona samaradorligiga ta’sirini aniqlash maqsadida bir 

nechta ilmiy-uslubiy yondashuvlardan foydalanildi. Avvalo, xalqaro va mahalliy adabiyotlar bo‘yicha tizimli tahlil 
(systematic literature review) o‘tkazilib, employer brending, ichki va tashqi HR-marketing, xodimlarni jalb qilish 
va saqlab qolish strategiyalari bo‘yicha xorijiy tajribalar o‘rganildi. Ikkinchidan, komparativ tahlil orqali LinkedIn, 
Gallup, Gartner, Glassdoor va McKinsey kabi nufuzli tashkilotlarning statistik ma’lumotlari solishtirildi va ular 
asosida HR-marketing ko‘rsatkichlarining o‘zgarish tendensiyalari baholandi. Uchinchidan, induktiv yondashuv 
asosida HR-marketing strategiyalarining moddiy (cost-per-hire, productivity growth) va nomoddiy (employee 
engagement, retention, culture strength) ko‘rsatkichlarga ta’siri umumlashtirildi. Tadqiqot jarayonida konseptual 
model yaratish usulidan foydalanilib, HR-marketingning korxona samaradorligiga ta’sir qiluvchi mexanizmlari 
– brend qiymati, xodimlar tajribasi, psixologik shartnoma, korporativ madaniyat kabi omillar bo‘yicha integrativ 
yondashuv ishlab chiqildi. Mazkur metodologik asoslar tahlilning ilmiy ishonchliligini ta’minlab, O‘zbekiston 
korxonalarida HR-marketingdan foydalanish bo‘yicha amaliy xulosalar chiqarishga imkon berdi.

T A H L I L  V A  N A T I J A L A R
Zamonaviy tadbirkorlik subyektlarining raqobatbardoshligi tobora ko‘proq HR-marketing strategiyalarining 

qanchalik samarali tashkil etilganiga bog‘liq bo‘lib bormoqda. Xalqaro tadqiqotlar so‘nggi o‘n yillikda 
kompaniya brendi faqat mijozlar nuqtai nazaridan emas, balki ish beruvchi sifatidagi qadr-qimmati orqali ham 
korxona barqarorligiga sezilarli ta’sir ko‘rsatishini tasdiqlamoqda. Masalan, LinkedIn Talent Solutions (2024) 
ma’lumotlariga ko‘ra, kuchli “employer brand”ga ega kompaniyalarda yangi xodimni yollash xarajatlari zaif 
brendli korxonalarga nisbatan 43–50% gacha kam bo‘ladi. Bu esa HR-marketing strategiyalarining korxona 
resurslarini tejash, samaradirlikni oshirish va mehnat unumdorligini rag‘batlantirishdagi rolini qay darajada 
muhimligini ko‘rsatadi.

Tahlillardan ko‘rinadiki, HR-marketingning asosiy ko‘rsatkichlari – xodimlarni jalb qilish tezligi, ularni saqlab 
qolish ko‘rsatkichi (retention rate), mehnat unumdorligi, ichki motivatsiya darajasi va korxonaning umumiy 
samaradorlik ko‘rsatkichlari o‘rtasida bevosita bog‘liqlik mavjud. Xalqaro mehnat bozorida employer brendni 
kuchaytirgan kompaniyalarda ixtiyoriy ravishda ishdan bo‘shash darajasi o‘rtacha 28% ga kamayishi, ichki 
motivatsiya esa 20–25% ga oshishi kuzatilgan [15]. Bunday o‘zgarishlar korxonaning o‘z vaqtida va sifatli 
kadrlar bilan ta’minlanishiga olib kelib, yakuniy natijada mehnat unumdorligining oshishiga sabab bo‘ladi.

1-jadval. HR-marketing strategiyalarini korxonalar faoliyatida qo‘llanilishi
Afzalliklari Cheklovlar

Marketing strategiyalari HR jarayonlarini 
optimallashtiradi. 
Masalan, toʻgʻri segmentatsiya va kanal tanlovi orqali ariza 
beruvchilar sonini oshirish va narxini pasaytirish mumkin.

Resurslar va byudjet.
HR-marketing uchun yetarli byudjet yoʻqligi cheklov bo‘lishi 
mumkin, ayniqsa kichik kompaniyalarda.

Kuchli employer brand.
Brend imidjini shakllantirish, xodimlar va nomzodlar 
orasida kompaniya haqidagi ijobiy taassurotni oshirish – 
bu uzoq muddatli raqobat ustunligi beradi.

Mutaxassislar yetishmasligi. 
HR-marketolog mutaxassisi har doim ham mavjud emas. 
Ko‘p kompaniyalarda HR va marketing bo‘limlari alohida 
ishlaydi va ularni birlashtirish murakkab.

Xodimlar motivatsiyasi va sadoqat.
Ichki kommunikatsiya va brend strategiyalari xodimlarni 
ko‘proq jalb qiladi, ular kompaniya bilan “emotsional 
bogʻlanish”ni his qiladi.

O‘lchov qiyinligi.
HR-marketing kampaniyalarining sarmoya rentabelligini 
aniq o‘lchash har doim ham oson emas. KPIlar notoʻgʻri 
belgilansa, samarasizlik yuzaga kelishi mumkin.

Strategik rejalashtirish. 
HR-marketologlar kompaniyaning uzoq muddatli 
strategiyasiga hissa qo‘shadi va xodimlarni jalb qilishni 
biznes maqsadlari bilan moslashtiradi.

Ichki qarama-qarshiliklar.
HR va marketing bo‘limlari bir-biri bilan toʻliq hamkorlik 
qilmasa, strategik rejalashtirish va kommunikatsiyada 
muammolar paydo bo‘lishi mumkin.

Innovatsiyalar va raqamli transformatsiya.
SI va boshqa yangi texnologiyalarni HR jarayonlariga 
integratsiya qilish orqali samaradorlik va xodim tajribasini 
oshirish mumkin.

Texnologik xavf va etik masalalar.
SI va boshqa texnologiyalarni ishlatishda adolatlilik, 
ishonchlilik kabi muammolar paydo bo‘lishi mumkin.

Demak, HR-marketing strategiyalarining samaradorligi ayniqsa uch asosiy yo‘nalishda yaqqol namoyon 
bo‘ladi:

-	 tashqi HR-marketing strategiyalari orqali korxonaga qimmatli kadrlarga ega bo‘lish tezlashadi;
-	 ichki HR-marketing orqali mavjud xodimlarning motivatsiyasi va sadoqati ortadi;
-	 ichki va tashqi brending uyg‘unlashganda korxona samaradorligi kompleks tarzda oshadi.
Tahlillar HR-marketing strategiyalarining korxona faoliyati samaradorligiga ta’siri moddiy va nomoddiy 

ko‘rsatkichlar orqali ham ifodalanishini ko‘rsatadi. Moddiy ko‘rsatkichlarga yollash xarajatlarining qisqarishi, 
o‘rtacha ishchi almashinuvi xarajatlarining kamayishi, mehnat unumdorligining o‘sishi kirsa, nomoddiy 
ko‘rsatkichlar qatoriga xodimlarning mehnatdan qoniqishi, korporativ madaniyatning mustahkamlanishi va 
kompaniya obro‘sining oshishi kiradi. Bularning barchasi korxona raqobatbardoshligining oshishiga olib keladi.

Quyidagi 2-jadvalda HR-marketingning asosiy samaradorlik ko‘rsatkichlari bo‘yicha umumlashtirilgan tahlil 
keltirilgan.

2-jadval. HR-marketingning asosiy samaradorlik ko‘rsatkichlari

HR-marketing ko‘rsatkichi Xalqaro natija Manba

Cost-per-hire kamayishi 43–50% gacha LinkedIn Talent Solutions

Xodimlarni saqlab qolish 28% ga yaxshilanish Gallup (2023)

Ishga ariza topshiruvchi soni 2,5 baravar ko‘payish Glassdoor (2023)

Mehnat unumdorligining o‘sishi 12–15% McKinsey (2022)

Employer brendni ijobiy baholash 69% iqtidorlar uchun asosiy mezon Gartner HR Study

Jadval ma’lumotlariga ko‘ra, HR-marketing korxona samaradorligini faqat yollash jarayonini 
optimallashtirish orqali emas, balki strategik boshqaruvning barcha bo‘g‘inlarini yaxshilash orqali ham oshiradi. 
Tahlillar shuni ko‘rsatadiki, kompaniya brendi qanchalik mustahkam bo‘lsa, uning ichki malakali kadrlar zaxirasi 
shunchalik barqaror bo‘ladi va bu o‘z navbatida korxonaning uzoq muddatli rivojlanish strategiyasida muhim 
omilga aylanadi. Demak, HR-marketing strategiyalarining korxona samaradorligiga ta’siri bo‘yicha o‘tkazilgan 
tahlillar shuni tasdiqladiki, korxonalar innovatsion, raqamlashtirilgan va xodimga yo‘naltirilgan HR-marketing 
yondashuvlarini joriy etishi orqali mehnat bozori sharoitida ustunlikka ega bo‘ladi. HR-marketingning korxona 
ichki muhitidan tortib tashqi brendgacha bo‘lgan jarayonni qamrab olgani uning strategik ahamiyatini yana-da 
oshiradi.

X U L O S A  V A  T A K L I F L A R
Yuqoridagi tahlillar HR-marketing strategiyalarining korxona samaradorligi uchun muhim strategik omilga 

aylanganini yaqqol ko‘rsatadi. Tadqiqot natijalariga ko‘ra, kuchli employer brend yaratgan korxonalarda 
yollash xarajatlarining sezilarli qisqarishi, xodimlarni saqlab qolish ko‘rsatkichlarining yaxshilanishi, mehnat 
unumdorligining oshishi va ichki motivatsiya darajasining ko‘tarilishi kuzatilmoqda. HR-marketingning tashqi 
yo‘nalishlari korxonaga yuqori malakali nomzodlarni jalb qilishni osonlashtirsa, ichki brending strategiyalari 
xodimlarning korporativ qadriyatlarga sodiqligini kuchaytiradi va ularni uzoq muddatli faoliyatga undaydi. Bu 
esa korxona raqobatbardoshligini oshirish, innovatsion rivojlanishga erishish va inson kapitalining barqaror 
rivojlanishini ta’minlashda muhim omil hisoblanadi. Shuni ta’kidlab o‘tish joiz-ki,

-	 HR-marketing strategiyalari korxona samaradorligining asosiy drayveriga aylanib bormoqda; ular 
mehnat resurslaridan foydalanish sifatini oshiradi;

-	 kuchli employer brendga ega kompaniyalarda ishchi almashinuvi kamayadi, motivatsiya barqarorlashadi 
va mehnat unumdorligi oshadi;

-	 korxona brendingi faqat tashqi imidj emas, balki xodimning psixologik farovonligi va korporativ 
madaniyat barqarorligining asosiy komponenti hisoblanadi.

HR-marketing strategiyalarining korxona samaradorligidagi ahamiyati bo‘yicha olib borilgan tahlil 
natijalariga ko‘ra quyidagi tavsiyalarni keltirib o‘tish mumkin:

-	 Korxonalarda HR-marketing bo‘limi yoki HR–marketing integratsion guruhlari tuzilishi lozim, chunki HR 
va marketing bo‘limlarining alohida ishlashi samaradorlikni pasaytiradi.

-	 Employer brend strategiyasi ishlab chiqilishi, unda korxonaning qadriyatlari, xodim uchun o‘sish 
imkoniyatlari taklifi aniq belgilanishi kerak.

-	 Ichki brending dasturlarini kuchaytirish, ya’ni, ichki kommunikatsiya platformalari, motivatsion dasturlar, 
xodimlarni tan olish tizimlari kengaytirilishi maqsadga muvofiq.

-	 Raqamli HR-marketing vositalari (SMM, AI-recruiting, HR-analytics)ni joriy etish orqali yollash 
samaradorligini oshirish taklif etiladi.

-	 HR-marketing samaradorligini baholaydigan KPIlar (cost-per-hire, retention rate, engagement index) 
muntazam monitoring qilinishi zarur.

-	 Mamlakatimizda ham “O‘zbekiston–2030” strategiyasi doirasida kadrlar salohiyatini oshirish, o‘qitish 
va reskilling dasturlariga e’tibor kuchaytirilishi lozim.

